ޔައުމިއްޔާ
މިނިވަން މުއައްސަސާތަކާ ބެހޭ ކޮމިޓީގެ 4 ވަނަ ބައްދަލުވުން. (26.04.2010)

ރިޔާސަތުން ވާހަކަދެއްކެވުން:

މަސައްކަތް ކުރިއަށް ގެންދިއުން. އެ ގޮތުން އަޅުގަނޑު ފަށާނަން. `. މިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީ ހިންގުމުގެ ގަވާއިދު. ތަޢާރަފު. 1 (ހ) މި ގަވާއިދަކީ ރައްޔިތުންގެ މަޖިލީހުގެ ގަވާއިދުގެ 103 ވަނަ މާއްދާގެ ދަށުން އެކުލަވާލެވޭ އެ ގަވާއިދުގެ 93 ވަނަ މާއްދާގެ (ޅ) ގެ ދަށުން އުފައްދާފައިވާ މިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީގެ ގަވާއިދެވެ. (ވަގުތުކޮޅަކަށްފަހު) އާދެ، ހުރިހާ ބޭފުޅުން ވެސް ރަނގަޅު ކަމަށް ވިދާޅުވާތީވެ ރަނގަޅު ކަމަށް ބަލާފައި ކުރިއަށް ގެންދާނަން. (ށ) މި ގަވާއިދަށް ކިޔާނީ މިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީ ހިންގުމުގެ ގަވާއިދެވެ. އާދެ، ރަނގަޅު ކަމަށް ހުރިހާ ބޭފުޅުން ވެސް ވިދާޅުވާތީވެ ހަމަ ރަނގަޅު ކަމަށް ކުރިއަށް ގެންދާނަން. މި ގަވާއިދު ހިނގާ ދާއިރާ. 2. މި ގަވާއިދު އެހެން ގޮތަކަށް ބަޔާންކުރެވިފައި ނުވާހާ ހިނދަކު މި ގަވާއިދުގައި ކޮމިޓީ ކަމަށް ބަޔާންކުރެވިފައި އެވަނީ މިނިވަން މުއައްސަސާތަކުގެ ކަންތައްތަކާއި ބެހޭ ކޮމިޓީ އަށެވެ. އަދި މި ގަވާއިދުގައި ޚާއްޞަކޮށް މުޅި ކޮމިޓީ އަށް ނުވަތަ ކުޑަ ކޮމިޓީ އަކަށް ހަވާލާދީފައި ނުވާހާ ހިނދަކު މިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީ އާއި އެ ކޮމިޓީން ހޮވާ ކުޑަ ކޮމިޓީތަކުގެ މައްޗަށް މި ގަވާއިދު ހިނގާނެ އެވެ. އާދެ، ރަނގަޅު ކަމަށް ވިދާޅުވަނީ ހުރިހާ ބޭފުޅުން ވެސް. މަސްއޫލިއްޔަތު. 3. ރައްޔިތުން މަޖިލީހުގެ ގަވާއިދުގެ 104 ވަނަ މާއްދާގައި ބަޔާންވެގެންވާ ގޮތުގެ މަތިން މި ކޮމިޓީގެ މަސްއޫލިއްޔަތުތައް ތިރީގައި މި ވަނީ އެވެ. (ހ) ކޮމިޓީގެ މަސްއޫލިއްޔަތުގެ ދާއިރާގައި ހިމެނޭ އިދާރާއަކުން ހުށަހަޅާ ބިލުތައް ދިރާސާކޮށް ފުރިހަމަކޮށް މަޖިލީހުން ރިޢާޔަތްކޮށް ދިނުން އެދި ހުށަހެޅުން. (ވަގުތުކޮޅަކަށްފަހު) އަޅުގަނޑު ހަމަ ދަންނަވާލަން ބޭނުންވޭ އިނގޭތޯ. އަލަށް އަނެއްކާ ބޭފުޅުން ކޮޅެއް ގުޅިވަޑައިގަތީމަ އަޅުގަނޑުމެން ހަތަރު ގަޑި ހަތެއްގައި ކޮމިޓީގެ ބައްދަލުވުން ފެށީ. ކޮމިޓީގެ ކޯރަމް ހަމަވުމާ އެއްކޮށް. ދެން، އިތުރަށް މިހާރު ވަޑައިގެން މި ތިއްބެވީ ތުލުސްދޫ ދާއިރާގެ މެންބަރު ރޮޒައިނާ އާދަމް، ތޮއްޑޫ ދާއިރާގެ މެންބަރު ޢަލީ ވަޙީދު، ކުޅުދުއްފުށީ ދެކުނު ދާއިރާގެ މެންބަރު މުޙަންމަދު ނަޝީދު އަދި ކަނޑިތީމު ދާއިރާގެ މެންބަރު މުޙަންމަދު ޙުސައިން. އަޅުގަނޑުމެން މިހާރު ފަށައިގެން ކުރިއަށް މި ދަނީ މިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީ ހިންގުމުގެ ގަވާއިދު. ގަވާއިދުގެ 1 ވަނަ މާއްދާ އިން ފެށިގެން ބަލަމުން ގޮސް މިހާރު އަޅުގަނޑުމެން މަސައްކަތް މި އޮތީ 3 ވަނަ މާއްދާގައި. (ވަގުތުކޮޅަކަށްފަހު) އާދެ، އެހެންވީމާ، ސަމީރު. ނަޝީދު.
ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑު ސަމީރުގެ ހުށަހެޅުމަށް ތާއީދު ކުރަމޭ. ފަރުދުން ހުށަހަޅާ މައްސަލަތަކާއި އެކިއެކި ފަރާތްތަކުން ޤާނޫނުއަސާސީގެ 99 ގެ ދަށުން ހުށަހަޅާ ޝަކުވާތަކާ އެހެނިހެން ހުށަހެޅުންތައް މި ކޮމިޓީ އަށް އަމާޒުވާ ހުށަހެޅުންތައް މި ކޮމިޓީއަށް ބަލައިގަތުމާއި އެއާ ބެހޭ ގޮތުން އަޅަންޖެހޭ ފިޔަވަޅެއް ކޮމިޓީގެ ފެންވަރުގައި ނިންމުމުގެ މަސްއޫލިއްޔަތު މި ކޮމިޓީ އަށް ލިބެންވާނެ ކަމަށް ހަވާލުވެފައި އޮންނަން ވާނެ ކަމަށް އަޅުގަނޑު ޤަބޫލު ކުރަމޭ. އަދި އެ ބަދަލު އަޅުގަނޑުމެން ގެންނަންޖެހޭނެ ކަމަށް އަޅުގަނޑު ދެކެމޭ. ހަމައެެއާއެކުއެކީގައި މަޖިލީހުގެ މެންބަރުން ހުށަހަޅާ ބިލުތަކުގެ ތެރެއިން ވެސް މިނިވަން މުއައްސަސާތަކާ ގުޅުން ހުރި ބިލުތަކެއް ހުރެދާނެ. އަދި އެ ތަންތަނަކީ ޤާނޫނުން އުފެދިފައި ހުރި ތަންތަން ކަމަށް ވާތީ ޤާނޫނަށް ގެންނަ ބަދަލުތަކާއި މި ކަހަލަ ކަންކަން ހުންނާނެތީ މިނިވަން މުއައްސަސާގެ ދާއިރާތަކަށް ކަމަށް ބަޔާންކޮށްފައިވާ ދާއިރާއަކާ ގުޅުން ހުރި ބިލެއް ހުށަހެޅިއްޖެ ކަމަށް ވާނަމަ އެއިން ބިލެއް ބެލުމުގެ ކަންތައް ވެސް މި ކޮމިޓީން ކުރާ ގޮތަށް މަސްއޫލިއްޔަތު ފުރިހަމަވެގެން ދިއުން އަޅުގަނޑު އެދެމޭ. އަދި ދެންމެ އޮފް ދަ ރިކޯޑުގައި ދަންނަވާލި ހެން އަޅުގަނޑު ހުށަހަޅަން ދެންމެ މި މަޝްވަރާ ކޮށްލެއްވުނު ގޮތަށް މިހާރު ރައްޔިތުން މަޖިލީހުގެ ގަވާއިދު 104 ވަނަ މާއްދާގައި މި ކޮމިޓީ އަށް ހަވާލުކޮށްފައި ހުރި މަސްއޫލިއްޔަތުތަކާއި މިނިވަން މުއައްސަސާއެއްގެ ކަންތައް ހިންގާނެ ގޮތުގެ ގަވާއިދުގެ 3 ވަނަ މާއްދާގައި ހުރި މަސްއޫލިއްޔަތުތަކާއި ތަފާތު ވާނެ ގޮތެއް ވާނެ އަޅުގަނޑުމެން މި ގަވާއިދުގައި ހަމަ ހިންގާ ގަވާއިދުގެ ތެރެއަށް މަސްއޫލިއްޔަތުތައް އިތުރު ކުރަމުން ގޮސްފިކަމުގައި ވާނަމަ، މިއީ ހަމައެކަނި ހިންގާ ގަވާއިދެއް ކަމަށް ވާތީ މަޖިލީހުގެ މައި ގަވާއިދުން މި ކޮމިޓީ އަށް ނުދޭ މަސްއޫލިއްޔަތެއް މި ކޮމިޓީގެ ހިންގާ ގަވާއިދުގެ ތެރޭގައި މަސްއޫލިއްޔަތެއްގެ ގޮތަށް އިތުރަކަށް ނުއެއް ހިމެނޭނެ. އެހެންވީމާ، އަޅުގަނޑު ދަންނަވާނީ ހިންގާ ގަވާއިދުގެ 3 ވަނަ ނަންބަރު ފުރިހަމަ ކުރަމުން ދާއިރު މި ކޮމިޓީގެ މަސްއޫލިއްޔަތުތައް ކަމަށް އަޅުގަނޑުމެންނަށް ފެންނަ ކަންތައްތައް ވެސް ލާން ނިންމާފައި މަޖިލީހުގެ ގަވާއިދަށް އެ ބަދަލު ހަމަ އެ ނިސްބަތަށް ގެނައުމުގެ ކަންތައް ގެންދަން އޮންނަ ތަރުތީބަކުން ގެންދިއުން. އެއީ ރަނގަޅު ވެދާނެ ގޮތެއް ކަމަށް ފެނޭ. ޝުކުރިއްޔާ.
ރިޔާސަތުން ވާހަކަަދެއްކެވުން:

އާދެ، ނަޝީދު އެ ވިދާޅުވި ގޮތަށް އެއްވެސް ބޭފުޅަކު އިޢުތިރާޟު ކުރައްވަންތޯ. އާދެ، އިޢުތިރާޟު ނުކުރައްވާތީވެ އެ ގޮތަށް އަޅުގަނޑުމެން ކުރިއަށް ދާނަން. އެހެންވީމާ، އަޅުގަނޑުމެންނަށް... ޝިޔާމް. (ވަގުތުކޮޅަކަށްފަހު) އާދެ، މިހާރު އެހެންވީމާ، ނަޝީދު އެ ވިދާޅުވީ، އަޅުގަނޑުމެން ހަމަ މި ލާން ބޭނުންވާ އެއްޗެއް ލާނީއޭ. ލާފައި ދެން ފަހުން އެ ހަދާނީ. އެހެންވީމާ، އަޅުގަނޑުމެން ކުރިއަށް ދާނީ. (ވަގުތުކޮޅަކަށްފަހު) އަޅުގަނޑު ހަމަ ގުޅޭ އެއްޗެއް ދަންނަވާލާނަން. އަޅުގަނޑު ހަމަ ކުރިން ވެސް ހަމަ ނަޝީދުމެން ވަޑައިގަތުމުގެ ކުރިން އަޅުގަނޑު ދައްކަމުން އައި ވާހަކަ. މި 45 ވަނަ ސަފުހާގައި އެއީ 19 ވަނަ ބާބު. މިނިވަން މުއައްސަސާތައް ޖަވާބުދާރީ ކުރުވުން. މިއީ ރައްޔިތުންގެ މަޖިލީހުގެ ގަވާއިދުގައި އެބަ އޮތް. ހަމަ މި ކޮމިޓީ އަށް މަސްއޫލިއްޔަތުތަކެއް ވެސް ދީފައި އެބަ އޮތް. އެބައި ހިމަނަން ވެސް ކިހިނެއްތޯއޭ ވާނީ. (ވަގުތުކޮޅަކަށްފަހު) އާދެ، ސަމީރު ވެސް ނަޝީދު ވެސް އެ ފާހަގަކުރެއްވި ފަދައިން އަޅުގަނޑުމެން މިހާރު މި ފޯކަސް ކުރަންވީ އަޅުގަނޑުމެން މި ގަވާއިދަށް އަޅުގަނޑުމެން އިތުރު ކުރަން ބޭނުންވާ ބައިތައް އިތުރުކޮށް މި ގަވާއިދުގެ މަސައްކަތް ނިންމާލެވޭތޯ. ދެން ފަހުން އެ ގެންނަންޖެހޭ ބަދަލެއް ގެންނާނީ ދެއްތޯ. އެހެންވީމާ...

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އަޅުގަނޑަށް ހީވަނީ މިހާރު މި ފާހަގަކޮށްލަން ޖެހޭނެ ކަންނޭނގެ އަޅުގަނޑުމެން ދެންމެ އޮފް ދަ ރިކޯޑުގައި ދެއްކި ވާހަކަގެ ތެރެއިން ގަވާއިދުގެ ޖަދުވަލް 2 ގެ ކޮމިޓީ ތާވަލް. މި ގަވާއިދުގެ 103 ވަނަ މާއްދާގެ (ރ) ގައި މިނިވަން މުއައްސަަސާތަކުގެ ކަންތައްތަކާ ބެހޭ ކޮމިޓީ މި އޮންނަނީ 103 ވަނަ މާއްދާގެ ދަށުން މީގެތެރޭގައި ހުރި ހުރިހާ ކޮމިޓީއެއް ވެސް މަސްއޫލިއްޔަތުތައް ދެވިދާނެ ކަހަލަ ގޮތަކަށް. އެހެންވީމާ، އެހެން އޮތީމާ، މިނިވަން މުއައްސަސާތަކާއި މިނިވަން މަގާމުގައި ތިއްބެވި ބޭފުޅުންގެ މައްސަލަތައް، ޚާއްޞަ ގޮތެއްގައި އެއް ކޮމިޓީއަކުން ބަލާ ބެލުމަށް ނުގެންދެވިދާނެ. އެހެންވީމާ، އަޅުގަނޑު ހިތަށް އަރަނީ ދެންމެ، އަޅުގަނޑު ދެކެވުނު ވާހަކައާ އެކު ގުޅިގެން ގަވާއިދަށް އެ ގެންނަ އިޞްލާޙުގެ ގޮތުގައި މި (ރ) އަކީ 103 ވަނަ މާއްދާ އިން އުނިކުރެވި ވަކިން އޮންނަންޖެހޭ މާއްދާއެއްގެ ގޮތުގައި އަދި އެއާއެކުގައި މުސްތަޤިއްލު މަގާމުތަކުގެ ތިއްބެވި ބޭފުޅުންގެ ވާހަކަތައް ވެސް އެއަށް ވަންނާނެ ގޮތަކަށް އެކަން އަންނަޖެހޭނީ. އެހެންވީމާ، އިދާރީ ބޭފުޅުންގެ ސަމާލުކަމަށްޓަކައި އެ ވާހަކަ ދަންނަވާލާފައި ދެން އަޅުގަނޑުމެންނަށް ކުރިއަށް ދެވިދާނެ ކަމަށް އަޅުގަނޑަށް ފެނޭ.
ރިޔާސަތުން ވާހަކަދެއްކެވުން:
3 ވަނަ މާއްދާގެ (ހ) ކޮމިޓީގެ މަސްޢޫލިއްޔަތު ދާއިރާގައި ހިމެނޭ އިދާރާތަކުން ހުށަހަޅާ ބިލުތައް ދިރާސާކޮށްފައި، ފުރިހަމަކޮށް މަޖިލީހުން ރިޢާޔަތްކޮށް ދިނުން އެދި ހުށަހެޅުން. މުޙައްމަދު ޙުސައިން.

ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

ޝުކުރިއްޔާ. ދެންމެ ދެއްކެވުނު ވާހަކަ އަށް ބަލާއިރު އަޅުގަނޑަށް ވިސްނަނީ ދެން މިހާރު މި މަޖިލީހުގެ ގަވާއިދުގެ ސަތޭކަ މިތައް ވަނަ މާއްދާގައި ދީފައި މިހިރަ މަސްއޫލިއްޔަތުތައް. އެ މަސްއޫލިއްޔަތުތައް ހަމަ އޭގައި ހުރި ގޮތަށް މިއަށް ނަކަލް ކޮށްގެން އަޅުގަނޑުމެން މަސައްކަތައިގެން ކުރިއަށް ދާން. އެހެންވީމާ، އޭގެ އަކުރުން އަކުރަށް ލިޔެފައި ހުރި ކަމަށް ވާތީ، ހަމަ މީގައި އޮތް ގޮތަށް (ހ) އިން ފެށިގެން (ރ) އަށް އެ އޮތީ ރަނގަޅަށް ކަމަށް އަޅުގަނޑުމެން ނިންމާލާފައި. ދެން އޮތް މާއްދާ އަށް މޫވުކުރަން އަޅުގަނޑަށް ފެންނަނީ. މިތާގައި އަޅުގަނޑުމެން ވާހަކަ ދެއްކި ފަދައިން މަޖިލީހުގެ ގަވާއިދަށް ގެންނަންޖެހޭ ބަދަލުތައް ގެނައުމުގެ ކަންތައް ނިމިއްޖައުމަށް ދާންދެން އަޅުގަނޑުމެން ޖެހޭނީ މިހާރު އޮތް ގަވާއިދުގެ ދާއިރާގެ ތެރޭގައި ހަރަކާތްތެރި ވާނެ. އެހެންވީމާ، ގެންނަންޖެހޭ ބަދަލުތައް ފާހަގަކޮށްފައި މިހާރު އޮތް ގަވާއިދުގައި ހުރި މަސްއޫލިއްޔަތުތައް މި ގަވާއިދަށް އަޅުގަނޑުމެން ލައިގެން މި ގަވާއިދު ނިންމާފައި އަޅުގަނޑުމެންގެ މަސައްކަތްތަކައިގެން ކުރިއަށް ދާން އަޅުގަނޑަށް ފެނޭ. އެހެންނޫނިއްޔާ ވާނެ ގޮތަކީ ގަވާއިދެއް ނެތިގެން އަޅުގަނޑުމެންގެ ކޮމިޓީގެ މަސައްކަތް އޮންނާނީ ނުފެށި. އެހެންވީމާ، މީގައި ހަމަ (ހ)،(ށ)،(ނ)،(ރ) މިހާރު އޮތް ގޮތަށް އެއީ ގަވާއިދުގައި އޮތް ގޮތަށް އަކުރުން އަކުރަށް ނަކަލްކޮށްފައި ވާތީ އެ ގާތްގަނޑަކަށް ނިމުނީ ކަމުގައި ބައްލަވާ ދެއްވުން އަޅުގަނޑު އެދެން.

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އަޅުގަނޑު ހިތުން މުޙައްމަދު ހުސައިން އެ ފާހަގަ ކުރެއްވި ނުކުތާގައި އަޅުގަނޑުމެންނަށް މަސައްކަތުގައި ކުރިއަށް ދެވިދާނެ. ދެން، މަސައްކަތުގެ ތެރެއިން އަޅުގަނޑުމެންނަށް މި ފާހަގަކުރެވޭ މައްސަލަތައް ދެން އަޅުގަނޑު ހިތަށް އަރަނީ މި ބައިގެ ތެރެއަށް ލާފައި އެކަމަކު އެކަން އަޅުގަނޑުމެން ފާހަގަކުރާނީއޭ ކޮމިޓީން އެ މާއްދާ އަށް އަޅުގަނޑުމެންނަކަށް އެއްވެސް ކަހަލަ މަސްއޫލިއްޔަތެއް އަދައެއް ނުކުރެވޭނެކަން މަޖިލީހުގައި އެކަން ނުނިމެނީސް. އޭރަށް އަޅުގަނޑުމެންނަށް މި ގަވާއިދު މުޅި ފައިނަލް ކުރެވޭނީ މަޖިލީހަށް އަންނަ އަނެއްކައްޗަކާ ގުޅިގެން. އެހެންނަމަވެސް އެ މާއްދާ ނުލާ އަޅުގަނޑުމެންނަށް މި ކޮމިޓީގެ މަސައްކަތްތައް ކުރިއަށް ގެންދިއުމުގައި ފުރުޞަތު އޮންނާނެ ކަމަށް އަޅުގަނޑަށް ފާހަގަ ކުރެވެނީ. އޭރަށް، އެހެންނޫނިއްޔާ އަނެއްކާ ވެސް ފަހުން މި ގަވާއިދަށް ބަދަލު ގެންނަންޖެހޭނީ. އަޅުގަނޑުމެން މި ގަވާއިދު މިވަގުތު ހަދަމުންދާއިރު އެބައިތައް ފާހަގަކޮށްފައި އެ ލާންވާ ތަނަށް ލާފައި އެ ހިމަނައިގެންނޭ އަޅުގަނޑުމެން ދާނީ. އެހެންނަމަވެސް، އަޅުގަނޑުމެންނަށް އެ ގަވާއިދުގައި ފާސްކުރާއިރު ވެސް ބުނާނީއޭ ގަވާއިދުގެ މިވެނި ނަންބަރެއްގައި ވާ މިވެނި ކަންތައްތައްް ނުހިމެނައޭ އަޅުގަނޑުމެން ގަވާއިދު ކުރިއަށް މި ގެންދަނީ. އޭރުން އެއަށް އަމަލެއް ނުކުރާނެ. އެއަށް އަމަލުކުރުން އެ އެކްޓިވޭޓު ވާނީ ރައްޔިތުންގެ މަޖިލީހުން އަޅުގަނޑުމެންނަށް މި ގަވާއިދު އެކަން ފާސްކުރުމަށްފަހުގައި ކަމަށް. އެއީ އެއް ވިސްނުމެއް ބާވައޭ، އަޅުގަނޑު ހިތަށް އަރަނީ. އެހެންވީމާ....
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ވެސް ހަމަ މުޙައްމަދު ޙުސައިންގެ ހުށަހެޅުމަށް ތާއީދު ކޮށްލަން. ދެން ސަމީރު އެ ދެއްކި ވާހަކަ ވެސް ރަނގަޅު. އެހެންނަމަވެސް އަޅުގަނޑުމެން ފާހަގަކޮށްލަން ބޭނުން މި ގަވާއިދު އަޅުގަނޑުމެން މިއަދު އެހެން ނޫނިއްޔާ ދެން ދުވަހަކުން ވެސް ނިންމިކަމުގައި ވިޔަސް ވެސް ހަމަ މަސައްކަތް ކުރަމުންދާއިރު މިއަށް ބަދަލު ގެންނަންޖެހޭ ހާލަތްތަކެއް އައިއްސާނެ ކަމަށް މި ގަވާއިދު ވެސް ބަދަލުކުރަން ހަމަ ޖެހިދާނެ. މި އޮތް ގޮތަށް ރިޖެކްޓުކޮށް އޮންނާނެ ކަމަކަށް އަޅުގަނޑަކަށް ނުފެނޭ. 
ރިޔާސަތުން ވާހަކަދެއްކެވުން:

އާދެ، އެހެންވީމާ، ހަމަ ދަންނަވާލާނަން. (ހ)،(ށ)،(ނ)،(ރ). (ހ) ކޮމިޓީގެ މަސްއޫލިއްޔަތު ދާއިރާގައި ހިމެނޭ އިދާރާތަކުން ހުށަހަޅާ ބިލުތައް ދިރާސާކޮށްފައި، ފުރިހަމަކޮށް މަޖިލީހުން ރިޢާޔަތްކޮށް ދިނުން އެދި ހުށަހެޅުން. (ށ) ކޮމިޓީގެ މަސްއޫލިއްޔަތުގެ ދާއިރާގެ ހިމެނޭ އިދާރާތަކުގެ އަހަރީ ރިޕޯޓުތައް ދިރާސާކޮށް އިޞްލާޙުކުރަންޖެހޭ ކަންކަން ފާހަގަކޮށް އެކަންކަން އެންގުން. (ނ) ކޮމިޓީގެ މަސްއޫލިއްޔަތު ދާއިރާގައި ހިމެނޭ އިދާރާތަކުން ހުށަހަޅާ މައްސަލަތައް ދިރާސާކޮށް އެ ކަންކަމުގައި ކުރިއަށް ދެވިދާނެ ގޮތުގެ ލަފާދިނުން. (ރ) ކޮމިޓީގެ މަސްއޫލިއްޔަތު ދާއިރާގައި ހިމެނޭ އިދާރާތަކާ ބައްދަލުކޮށް އެ އިދާރާތަކުން ހިންގާ ކަންކަމާ ބެހޭ ގޮތުން މަޢުލޫމާތު ހޯދާ ސުވާލުކޮށް، އެ އިދާރާތަކުން ކުރަންޖެހޭ ކަންކަން އެ އިދާރާތަކުން ކުރަމުންދާ ގޮތް ބަލައި އިޞްލާޙުކުރަންޖެހޭ ކަންކަން ބަޔާންކޮށްދިނުން. ސަމީރު.
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

މި އަޅުގަނޑުމެންނަށް އަބަދު ވެސް ދިމާވާ ވަރަށް ބޮޑު މައްސަލަ އެއް. ޢާއްމު، މި ދެންނެވީ އޮފީސްތައް އޮޕްރޭޓު ކުރުމުގައި ވެސް މި މިނިވަން މުއައްސަސާތައް ވެސް އޮޕްރޭޓު ކުރުން ވެސް. މި ދިރާސާކޮށް އިޞްލާޙުކުރަންޖެހޭ ކަންކަން އަޅުގަނޑުމެން އެ ކަމަށް އަންގަނީ. އެކަމަކު އެ ދިރާސާކޮށް އިޞްލާޙުކުރަންޖެހޭ ކަންކަން އިޞްލާޙުކުރިތޯ ނުވަތަ ނޫންތޯ ރިޕޯޓު ކުރުމުގެ އެއްވެސް މަރުޙަލާ އެއް އަޅުގަނޑުމެންނަކަށް މި ނޯވޭ މިހާތަނަށް އައިއިރު އެއްވެސް ދިމާއަކުންނެއް. އެހެންވީމާ، އަޅުގަނޑު ހިތަށް އަރަނީ މި ބައިތައް ހިމަނާފައި އެކަން އިތުރު ބައިގެ ތެރެއަށް އަންނައިރު އެކަންކަން ތަންފީޛުކުރުމަށް ނުވަތަ އެކަންކަން ހިމެނުމަށް އަޅުގަނޑުމެން ކޮމިޓީން ދިން މުހުލަތުގެ ތެރޭގައި އެކަން ކުރިތޯ ވެސް ބެލުމަކީ އެއީ އަޅުގަނޑުމެންގެ ޒިންމާ އެއް ކަމަށް ވެދާނެ ބާވައޭ. އެ ސުވާލު އަޅުގަނޑަށް އެބަ އުފެދޭ. އެހެންނޫން ކަމަށް ވަންޏާ ކޮމިޓީން މިއަހަރު ތެރޭގައި ވެސް ނިންމާފައި މިވެނި ކަމެއް ކުރުމަށް އެ މީހުންނަށް އަންގާ އެ ކަންތައްތައް ކުރުމަށް އެންގީމަ އެކަން ނުކުރާ ކަމަށް ވަންޏާ އެ ބޭފުޅުން ވަޑައިގަންނަވަންޖެހޭ ޕްރޮސެސް އެއް ވެސް އޮވެދާނެ. މި ދެންނެވީ އެއީ ޤާނޫނީ މައްސަލައެއް ކަމަށް ވަންޏާ އެ ބޭފުޅުން ވަޑައިގަންނަވަންޖެހޭ އެހެން ޝަރުޢީ މަރުޙަލާ އެއް ވެސް އޮވެދާނެ. އެހެންވީމާ، އެ ބައިތައް ކަނޑައްތުކުރަނީތޯ ނޫނިއްޔާ ނުކޮށް އޮތީ ކޮން ސަބަބަކާ ހެދިތޯ. އިތުރަށް އަޅުގަނޑުމެން ބެލޭނީ އެއިރަން ކަންނޭނގެ. އެހެންނޫނީ އަޅުގަނޑުމެން ދާނީ މި ކޮޅުން ދޭ ލަފާއެއްގެ މައްޗަށް ކުރަންޖެހޭ ކަންކަން ނުކުރާ ކަމަށް ވަންޏާ އޭގެ އެއްވެސް ބޭނުންތެރިކަމެއް މަސްއޫލިއްޔަތެއް އަދާއެއް ނުކުރެވޭނެ އަޅުގަނޑުމެންނަކަށް އެހެންނޫންތޯ. އެހެންވީމާ، އެ ބެލުމުގެ މެކޭނިޒަމެއް އޮންނަންވާނެ ކަމަށް އަޅުގަނޑަށް ޤަބޫލުކުރެވޭ ކޮންމެވެސް ހިސާބަކުން. އެ މި ދެންނެވީ މިހާރު މި ފާހަގަކުރެވޭ ނުކުތާގައި ކަންކަން ފާހަގަކޮށް އެކަންކަން އެންގުމޭ. އެހެންވީމާ، އެންގުމަށްފަހުގައި އެ މީހުން އެކަންކަން ކުރަންޖެހޭތޯ ނުޖެހޭތޯ ސުވާލުމާކެއް ނޫންތޯއޭ އަޅުގަނޑުމެންނަށް މި އުފައްދާ ދެވެނީ. އެ މަސްއޫލިއްޔަތުގެ ވާހަކަ އެ އަންނަނީ. މި ދެންނެވީ އެެހެން ނޫންތޯއޭ މިވަނީ މިސާލަކަށް އަޅުގަނޑުމެން އެންގީއޭ. އެ މީހެއްގެ މައްޗަށް ލާޒިމުކުރޭ ހޭ އެކަން ކުރަން. އެހެންވެއްޖިއްޔާ ކޮބައިހޭ އަޅުގަނޑުމެން އެ މަސައްކަތް ކުރުމުގެ މާނަ އެއް. އަޅުގަނޑުމެންނަށް އަނެއްކާ ވެސް އެނބުރި އެއްކަލަ ކަންތައް ނުކުރާ ކަމަށް ވަންޏާ ގެނެސްގެން މިތާގައި ސުވާލު އެކަންކަން ކުރަން މަޖުބޫރުކުރެވި އެ ކަންތައްތައް ކުރަންޖެހޭނެ ކޮންމެވެސް އުސޫލެއް އޮންނަންވާނެ ނޫންތޯއޭ. އަޅުގަނޑު ހަދާންވަނީ ހަމަ މިނިވަން މުއައްސަސާތަކުގެ ނަޝީދު ރިޔާސަތުގައި އިންނެވި އިރު ކަންނޭނގެ އަޅުގަނޑު ހަދާންވަނީ. ދާޚިލީ ކޮމިޓީގައި ކަންނޭނގެ މިނިވަން މުއައްސަސާ އޭ މި ދެންނެވީ އެއިރުގައި ދެން އެ މިނިވަން މުއައްސަސާ އޮންނަނީ އެ ކޮމިޓީގެ ތެރޭގައި. އަޅުގަނު ހަދާން ވަނީ ސިވިލް ސަރވިސް ކޮމިޝަނުން ކަންނޭނގެ އަޅުގަނޑުމެން އަންގައިގެން ނުވަތަ ވަކި ގޮތަކަށް އަޅުގަނޑު އެހާ ރަނގަޅަކަށް ހަދާނެއް ނެތް. އެހެންނަމަވެސް މިކަންކަން ނުކުރެވުމުގެ ސަބަބުން އެ ބޭފުޅުން އަޅުގަނޑުމެންގެ ބޮލަށްޖެހީ ކޮމިޓީން މިވެނި ގޮތެއް ނުވަތަ މިވެނި ކަމެއް ކުރަން އިރުޝާދު ދޭށޭ ބުނީމާ ނުދިނީތީ ތިމަންނަމެން ނުކުރިއްޔޭ ކިޔާފަައި އެކަހަލަ ކޮންމެވެސް ކަހަލަ ކަންތައްތަކެއް ހިނގާ ދިޔަ. އެހެންވީމާ، އަޅުގަނޑު ހިތަށް އަރަނީ އެހެން ހުރީމާ މިފަހަރު އަޅުގަނޑުމެން މަސައްކަތްތުގައި އެ އިންޕްލިމެންޓު ސްޓޭޖަށް އަޅުގަނޑުމެން ލާންވާނީ ކުރިތޯ ނުކުރިތޯ ބަލާފައި އަޅުގަނޑުމެން ފަހުން ރެކޯޑިންގ މަރުޙަލާ އެއް. މިދެންނެވި އަޅުގަނޑުގެ ޚިޔާލު ތި ބޭފުޅުންނަށް.

ރިޔާސަތުން ވާހަކަދެއްކެވުން:

އެހެންވީމާ، ސަމީރު ތި ވިދާޅުވާ ބައި އިތުރު އަކުރެއްގެ ގޮތުގައި...(ވަގުތުކޮޅަކަށްފަހު) އާދެ، އެހެންވީމާ، 3 ވަނަ މާއްދާގެ (ހ) އިން ފެށިގެން (ރ) ށް އޮތް ގޮތް ރަނގަޅު ކަމަށް. (ވަގުތުކޮޅަކަށްފަހު). އާދެ، ރިޔާސަތު. 4 ވަނަ މާއްދާ (ހ). ކޮމިޓީ އަލަށް އެކުލަވާލެވޭ ކޮންމެ ފަހަރަކު ރައްޔިތުންގެ މަޖިލީހުގެ ގަވާއިދުގެ 120 ވަނަ މާއްދާގައި ވާ ގޮތުގެ މަތިން ކޮމިޓީގެ މުޤައްރިރަކާއި މުޤައްރިރުގެ ނައިބަކު ހޮވަންވާނެ އެވެ. މި ބައްދަލުވުމުގައި މުޤައްރިރަކާއި މުޤައްރިރުގެ ނައިބަކު އިންތިޚާބު ކުރަންދެން ރިޔާސަތު ބަލަހައްޓާނީ އަމީންޢާއްމު ނުވަތަ އަމީންޢާއްމު ކަނޑައަޅާ އިދާރީ މުވައްޒަފެކެވެ. އާދެ، ރަނގަޅު. (ށ)- މުޤައްރިރާއި މުޤައްރިރުގެ ނައިބު ހޮވަން ވާނީ ކޮމިޓީގެ މެންބަރުންގެ ވޯޓަކުން ކޮމިޓީގެ މެންބަރުންގެ އަޣުލަބިއްޔަތުންނެވެ. ރަނގަޅު ކަމަށް ވިދާޅުވަނީ ހުރިހާ ބޭފުޅުން ވެސް. (ނ)- ކޮމިޓީގެ ރިޔާސަތު ބަލަހައްޓާނީ ކޮމިޓީގެ މުޤައްރިރެވެ. ކޮމިޓީގެ މުޤައްރިރު ބައްދަލުވުމަށް ހާޒިރު ވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ ކޮމިޓީގެ މުޤައްރިރުގެ ނައިބެވެ. (ރ)- ކޮމިޓީގެ މުޤައްރިރާއި ކޮމިޓީގެ މުޤައްރިރުގެ ނައިބު ވެސް ކޮމިޓީގެ ބައްދަލުވުމަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ އެ ވަގުތު ކޮމިޓީގައި ހާޒިރުވެ ތިބި މެންބަރުންގެ އަޣުލަބިއްޔަތުން ހޮވޭ ކޮމިޓީގެ މެންބަރެކެވެ. ސަމީރު. 

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ސުވާލު އުފެދޭ ކޮމިޓީގެ މުޤައްރިރާއި ކޮމިޓީގެ މުޤައްރިރުގެ ނައިބު ވެސް ކޮމިޓީގެ ބައްދަލުވުމަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ އެ ވަގުތު ކޮމިޓީގައި ހާޒިރުވެ ތިބި މެންބަރުންގެ އަޣުލަބިއްޔަތުން ހޮވޭ ކޮމިޓީގެ މެންބަރެކެވެ. އެއަށްފަހުގައި ދެން އެ ހޮވި މީހާ އާ މެދުގައި ކިހިނެއްހެއްޔޭ ވާނީ. ހަމަ ވަގުތީ ގޮތުން ހަމައެކަނި އެ ޖަލްސާގައި އެކަން ކޮށްލަން ހޮވީ ހެއްޔޭ. އެ ވާހަކަ މީގައި ނާދެއޭ. ނާންނާތީ އެ މާނަ ކިހިނެއްހެއްޔޭ ނަގާނީ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

(ރ) އިނގޭތޯ. ކޮމިޓީގެ މުޤައްރިރާއި ކޮމިޓީގެ މުޤައްރިރުގެ ނައިބު ވެސް ކޮމިޓީގެ ބައްދަލުވުމަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ އެ ވަގުތު ކޮމިޓީގައި ހާޒިރުވެ ތިބި މެންބަރުންގެ އަޣުލަބިއްޔަތުން ހޮވޭ ކޮމިޓީގެ މެންބަރެކެވެ. އެ ވެސް ރަނގަޅު ކަމަށް. (ވަގުތުކޮޅަކަށްފަހު). އެހެންވީމާ، އަޅުގަނޑު (ރ) ދަންނަވާލާނަން. ކޮމިޓީގެ މުޤައްރިރާއި ކޮމިޓީގެ މުޤައްރިރުގެ ނައިބު ވެސް ކޮމިޓީގެ ބައްދަލުވުމަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ އެ ޖަލްސާ އެއްގެ ރިޔާސަތު ބަލަހައްޓާނީ ދެއްތޯ. ކޮމިޓީގެ މުޤައްރިރާއި ކޮމިޓީގެ މުޤައްރިރުގެ ނައިބު ވެސް ކޮމިޓީގެ ބައްދަލުވުމަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ އެ ބައްދަލުވުމުގެ ރިޔާސަތު ބަލަހައްޓާނީ އެ ވަގުތު ކޮމިޓީގައި ހާޒިރުވެ ތިބި މެންބަރުންގެ އަޣުލަބިއްޔަތުން ހޮވޭ ކޮމިޓީގެ މެންބަރެކެވެ. ދެން އޭގެ ފަހަތަށް މާއްދާ އެއް ލާންވީ ނޫންތޯ. މުޤައްރިރު ވަކިވާ މާއްދާ. (ވަގުތުކޮޅަކަށްފަހު). 4 ވަނަ މާއްދާގެ (ހ) އަށް މުޙައްމަދު ޙުސައިން އިޞްލާޙެއް ގެންނަވައިފި. ގެނައި އިޞްލާޙަކީ ކޮމިޓީ އަލަށް އެކުލަވާލެވޭ ކޮންމެ ފަހަރަކު ކޮމިޓީގެ ފުރަތަމަ ބައްދަލުވުމުގައި ރައްޔިތުންގެ މަޖިލީހުގެ ގަވާއިދުގެ 120 ވަނަ މާއްދާގައި ވާ ގޮތުގެ މަތިން ކޮމިޓީގެ މެންބަރުންގެ  ތެރެއިން ކޮމިޓީގެ މުޤައްރިރަކާއި ކޮމިޓީގެ މުޤައްރިރުގެ ނައިބަކު ހޮވަންވާނެ އެވެ. މި ބައްދަލުވުމުގައި މުޤައްރިރަކާއި މުޤައްރިރުގެ ނައިބަކު އިންތިޚާބު ކުރަންދެން ރިޔާސަތު ބަލަހައްޓާނީ އަމީންޢާއްމު ނުވަތަ އަމީންޢާއްމު ކަނޑައަޅާ އިދާރީ މުވައްޒަފެކެވެ. (ވަގުތުކޮޅަކަށްފަހު). އާދެ، އަޅުގަނޑު ދަންނަވާލާނަން ދެންމެ އިބާރާތް ކުރެވުނު ގޮތް. މުޤައްރިރާއި މުޤައްރިރުގެ ނައިބު މަގާމުން ވަކިވުން. އަންނަނިވި ހާލަތުން ކުރެ ހާލަތެއް މެދުވެރިވެއްޖެ ނަމަ ކޮމިޓީގެ މުޤައްރިރާއި މުޤައްރިރުގެ ނައިބުގެ މަޤާމު ހުސްވާނެ އެވެ. (ހ). މަގާމުން އިސްތިއުފާދިނުން. (ށ). ކޮމިޓީގައި ހިމެނޭ މެންބަރުންގެ އަޣުލަބިއްޔަތުން ކޮމިޓީގެ މުޤައްރިރު ނުވަތަ މުޤައްރިރުގެ ނައިބު މަގާމުން ވަކިކުރުން. އާދެ، ރަނގަޅު ކަމަށް ވިދާޅުވަނީ ހުރިހާ ބޭފުޅުން ވެސް. އެހެންވީމާ، ކުރިއަށް ދާނަން. ދެން ވާނީ 6 ވަނަ މާއްދާ އަށް. ޤާނޫނީ އަދަދު. (ހ)- ކޮމިޓީގެ މަސައްކަތްތައް ކުރަންވާނީ ރައްޔިތުންގެ މަޖިލީހުގެ ގަވާއިދުގެ 124 ވަނަ މާއްދާގައި ވާ ގޮތުގެ މަތިން ކޮމިޓީގެ ޤާނޫނީ އަދަދު ހަމަވާ ޖަލްސާ އެއްގަ އެވެ. މި ރަނގަޅު. (ށ)- ކޮމިޓީގެ ފުރަތަމަ ބައްދަލުވުމުގައި ކޮމިޓީގެ ޤާނޫނީ އަދަދު ކަނޑައަޅަންވާނެ އެވެ. ރަނގަޅު. ކީކޭތޯ. ޤާނޫނީ އަދަދު، އާދެ. ކޮމިޓީގެ ފުރަތަމަ ބައްދަލުވުމުގައި ކޮމިޓީގެ ބައްދަލުވުމުގެ ޤާނޫނީ އަދަދު ކަނޑައަޅަންވާނެ އެވެ. ދޯ. ކޮމިޓީގެ ފުރަތަމަ ބައްދަލުވުމުގައި ކޮމިޓީގެ ޤާނޫނީ އަދަދު ކަނޑައަޅަންވާނެ އެވެ. އާނ، (ނ). މި ގަވާއިދަށް އަމަލުކުރަން ފެށޭއިރު ކޮމިޓީގެ ޤާނޫނީ އަދަދެއް ކަމަށް ކޮމިޓީން ކަނޑައަޅާފައި ވަނީ 4 މެންބަރުންނެވެ. މި އިބާރާތް ރަނގަޅުތޯ. (ވަގުތުކޮޅަކަށްފަހު). އާދެ، އޮފް ދަ ރެކޯޑިންގައި މިދަންނަވާލެވުނީ. އަދިވެސް ދަންނަވާލާނަން. ޢާއްމު ގޮތެއްގައި ކޮމިޓީގެ ބައްދަލުވުންތައް އޮންނާނީ ރައްޔިތުންގެ މަޖިލީހުގެ ދައުރުގެ ތެރޭގައި ކޮންމެ ހަފުތާއެއްގެ ހޯމަދުވަހުގެ 16:00 އިން 17:30 އަށާއި، ކޮންމެ އަންގާރަ ދުވަހެއްގެ 14:30 އިން 16:00 އަށެވެ. ސަމީރު. (ވަގުތުކޮޅަކަށްފަހު) އާދެ، 7 ވަނަ މާއްދާގެ (ހ). ކޮމިޓީ އިން އެހެން ގޮތަކަށް ކަނޑަނާޅާހާ ހިނދަކު ކޮމިޓީގެ ބައްދަލުވުންތައް އޮންނާނީ ރައްޔިތުންގެ މަޖިލީހުގެ ދައުރުގެ ތެރޭގައި ކޮންމެ ހަފުތާއެއްގެ ހޯމަދުވަހުގެ 16:00 އިން 17:30 އަށާއި، ކޮންމެ އަންގާރަ ދުވަހެއްގެ 14:30 އިން 16:00 އަށެވެ. ރަނގަޅުތޯ. އެހެންވީމާ، ކުރިއަށް ދާނަން. މި މާއްދާގެ (ހ) ގައި އެހެން އޮތް ނަމަވެސް ކޮމިޓީގެ ބައްދަލުވުމުގެ ވަގުތު އިތުރު ކުރުމަށް ކޮމިޓީގެ މެންބަރުންނަށް ފެނިއްޖެ ހާލަތެއްގައި އެކަން ކޮމިޓީން ފާސްކުރުމަށްފަހު ކުރިއަށް ގެންދެވިދާނެ އެވެ. ރަނގަޅު. ރަނގަޅުތޯ (ށ). ކުރިއަށް ދާނަން. (ނ). ހާލަތު ތަން ދޭ ގޮތެއްގެ މަތިން ކޮމިޓީގެ ޢާއްމު ބައްދަލުވުމެއް ނުބޭއްވުމަށް ނުވަތަ ބައްދަލުވުމުގެ ތާރީޚު ބަދަލުކުރުމުގެ ނުވަތަ ރައްޔިތުންގެ މަޖިލީހުގެ ގަވާއިދުގެ 122 ވަނަ މާއްދާގެ (ނ) ގައި ވާ ގޮތުގެ މަތިން އިތުރު ބައްދަލުވުންތަކެއް ބޭއްވުމުގެ އިޚްތިޔާރު ކޮމިޓީގެ މުޤައްރިރަށް ލިބިގެންވެ އެވެ. މިގޮތުން ކޮމިޓީގެ ބައްދަލުވުންތަކަށް ގެނެވޭ ބަދަލުތަކުގެ މަޢުލޫމާތު ކޮމިޓީގެ މެންބަރުންނަށް މަޖިލީހުގެ އިދާރާ މެދުވެރިކޮށް އަންގަންވާނެ އެވެ. (ވަގުތުކޮޅަކަށްފަހު). އާދެ، މިހާރު ބަދަލެއް ގެނައީ ދެއްތޯ. ހާލާތު. (ވަގުތުކޮޅަކަށްފަހު). އާދެ، މިހާރު ނިމުނީތޯ. އާދެ، އަޅުގަނޑު އެހެންވީމާ، ޑްރާފްޓު ކުރެވުނު ގޮތް ދަންނަވާލާނަން. ކޮމިޓީގެ ބައްދަލުވުމެއް ބޭއްވުމަށް ހަމަޖައްސާފައި ވަނިކޮށް ދިމާވާ ކަމެއްގެ ސަބަބުން އެ ބައްދަލުވުން އެހެން ދުވަހަކަށް ފަސްކުރުމުގެ އިޚްތިޔާރާއި، ކޮމިޓީގެ ބައްދަލުވުން ބޭއްވުމަށް ހަމަޖައްސާފައިވާ ގަޑިއަށް ބަދަލުގެނައުމުގެ އިޚްތިޔާރާއި، ރައްޔިތުންގެ މަޖިލީހުގެ ގަވާއިދުގެ 122 ވަނަ މާއްދާގެ (ނ) ގައި ވާ ގޮތުގެ މަތިން އިތުރު ބައްދަލުވުންތަކެއް ބޭއްވުމުގެ އިޚްތިޔާރު ކޮމިޓީގެ މުޤައްރިރަށް ލިބިގެންވެ އެވެ. މިގޮތުން ކޮމިޓީގެ ބައްދަލުވުންތަކަށް ގެނެވޭ ބަދަލުތަކުގެ މަޢުލޫމާތު ކޮމިޓީގެ މެންބަރުންނަށް މަޖިލީހުގެ އިދާރާ މެދުވެރިކޮށް އަންގަންވާނެ އެވެ. އާދެ، އަލުން ދަންނަވާލާނަން. އާދެ، (ނ). އާދެ، އިތުރުކޮށްލި ތަންކޮޅު އަޅުގަނޑު ދަންނަވާލާނަން. އިތުރުކޮށްލި ތަންކޮޅަކީ ކޮމިޓީގެ އިތުރު ބައްދަލުވުންތައް ބޭއްވުމުގެ އިޚްތިޔާރު. އާދެ، މިހާރު މި އޮތް ގޮތް ރަނގަޅު ދެއްތޯ. އާދެ، އެހެންވީމާ، މިހާރު މި އޮތް ގޮތަށް ނިންމާނަން. (ރ). ި، ރައްޔިތުންގެ މަޖިލީހުގެ ގަވާއިދުގެ 123 ވަނަ މާއްދާގެ (ނ) ގައި ވާ ގޮތުގެ މަތިން ކޮމިޓީގެ ބައްދަލުވުމެއް ބޭއްވުމަށް ކޮމިޓީގެ މެންބަރުންނަށް އެދެވިދާނެ އެވެ. އެއީ ގަވާއިދުގައި އޮތް ގޮތް ދެއްތޯ. 1. ކޮމިޓީގައި ހިމެނޭ މެންބަރުންގެ ތެރެއިން މަދުވެގެން 3 މެންބަރުން ހުށަހަޅާ ލިޔުމަކުން. އެ ބައްދަލުވުމެއް ބޭއްވުމަށް ބޭނުންވާ ދުވަހުގެ ކުރީ ދުވަހު ކޮމިޓީގެ މުޤައްރިރުގެ ކިބައިން އެދެވިދާނެ އެވެ. އަދި އެ ގޮތަށް އެދޭއިރު އެ ބައްދަލުވުމުގައި ކުރަން ބޭނުންވާ ކަންތައް އެ މެންބަރުން ސާފުކޮށްދޭންވާނެ އެވެ. އެގޮތުން ހުށަހަޅާ ހުށަހެޅުން ހުށަހަޅާނީ މަޖިލީހުގެ އަމީންޢާއްމަށެވެ. ކިހިނެއްތޯ. (ވަގުތުކޮޅަކަށްފަހު). ރަނގަޅު. އެ ފަދަ ހުށަހެޅުމެއް ހުށަހަޅާފައި ވަނީ މަޖިލީހުގެ ދައުރެއްގެ ތެރޭގައި ނަމަ ލަސްވެގެން 3 ދުވަހުގެ ތެރޭގައި ކޮމިޓީގެ މުޤައްރިރު އެ ބައްދަލުވުން ބާއްވައިދޭންވާނެ އެވެ. 3 ދުވަހުގެ ތެރޭގައި ކޮމިޓީގެ ބައްދަލުވުން ކޮމިޓީގެ މުޤައްރިރު ބާއްވައިނުދީފި ނަމަ ކޮމިޓީގެ އަޣުލަބިއްޔަތު ކަމަށް ބެލެވޭ އަދަދުގެ މެންބަރުންނަށް ކޮމިޓީގެ ބައްދަލުވުމެއް ބޭއްވުމަށް ނޯޓިސްދެވިދާނެ އެވެ. އަދި އެ ނޯޓިސްގައި އެ ބައްދަލުވުން ބާއްވާ ދުވަހާއި ގަޑި އެނގެން އޮންނަންވާނެ އެވެ. (ވަގުތުކޮޅަކަށްފަހު). އެ ފަދަ ހުށަހެޅުމެއް ހުށަހަޅާފައި ވަނީ މަޖިލީހުގެ ދައުރެއްގެ ތެރޭގައި ނަމަ އަމީންޢާއްމަށް އެ ބައްދަލުވުމުގެ ނޯޓިސް ލިބޭ ތާރީޚުން ފެށިގެން ލަސްވެގެން 3 ދުވަހުގެ ތެރޭގައި ކޮމިޓީގެ މުޤައްރިރު އެ ބައްދަލުވުން ބާއްވައިދޭންވާނެ އެވެ. ކޮމިޓީގެ މުޤައްރިރު އެ 3 ދުވަހުގެ ތެރޭގައި ކޮމިޓީގެ ބައްދަލުވުން ބާއްވައިނުދީފި ނަމަ ކޮމިޓީގެ އަޣުލަބިއްޔަތު ކަމަށް ބެލެވޭ އަދަދުގެ މެންބަރުންނަށް ކޮމިޓީގެ ބައްދަލުވުމެއް ބޭއްވުމަށް ނޯޓިސްދެވިދާނެ އެވެ. އަދި އެ ނޯޓިސްގައި އެ ބައްދަލުވުން ބާއްވާ ދުވަހާއި ގަޑި އެނގެން އޮންނަންވާނެ އެވެ. މިއީ ނަޝީދާއި މުޙައްމަދު ޙުސައިނާ ދެ ބޭފުޅުން ވަރަށް މަސައްކަތުން ޑްރާފްޓުކޮށްލައްވާފައިވާ މާއްދާ އެއް. (ވަގުތުކޮޅަކަށްފަހު). ރަނގަޅު. 4 . އެ ފަދަ ބައްދަލުވުމެއް ބޭއްވޭނީ މި މާއްދާގެ (ރ)ގެ 3 ވަނަ ނަމްބަރުގައިވާ އަދަދުގެ މެންބަރުން ނޯޓިސްތައްޔާރުކޮށް އަމީންޢާޢްމަށް ހުށަހެޅުމުން އަމީންޢާއްމު ކޮމިޓީގެ މެންބަރުންނަށް އެންގުމުންނެވެ. ރަނގަޅު. މި މާއްދާ ނިންމާލަންވީ ނޫންތޯ.  މި މާއްދާ ނިންމާލަންތޯ (ރ)، (ބ)، (ޅ)،  (ކ). 5:30 ވީ. އިޢުތިރާޟު ނުކުރައްވަންޏާ (ރ)، (ބ)، (ޅ)،  (ކ) ނިންމާލާފައި މިއަދުގެ ބައްދަލުވުން ނިންމާލަން ކަމަށް. އެއްވެސް މެންބަރަކު އިޢުތިރާޟު ނުކުރައްވަންޏާ. (ރ). މި ގަވާއިދުގައ ވާ ގޮތުގެ މަތިން އެކުލަވާލެވޭ ކުޑަ ކޮމިޓީގެ ބައްދަލުވުންތައް ބާއްވާނީ އެ ކުޑަ ކޮމިޓީގެ މުޤައްރިރުންނެވެ. ރަނގަޅު. (ބ). ކޮމިޓީގެ ބައްދަލުވުންތައް ބާއްވާނީ މަޖިލީހުގެ ގޭގަ އެވެ. ދިމާވާ އެއްވެސް ސަބަބަކާހުރެ މަޖިލީހުގެ ގެ، އާދެ، އާދެ، ސަމީރު. (ވަގުތުކޮޅަކަށްފަހު). (ބ). ކޮމިޓީގެ ބައްދަލުވުންތައް ބާއްވާނީ މަޖިލީހުގެ ގޭގަ އެވެ. ދިމާވާ އެއްވެސް ސަބަބަކާ ހުރެ މަޖިލީހުގެ ގެއިން ބޭރުގައި ކޮމިޓީގެ ބައްދަލުވުމެއް ބާއްވަންޖެހިއްޖެ ނަމަ އެ ބައްދަލުވުމެއް ބާއްވާނީ މަޖިލީހުގެ ރައީސްގެ ހުއްދަ ހޯދުމަށްފަހުގަ އެވެ. ރަނގަޅު މާއްދާ އެއް ނޫންތޯ. (ވަގުތުކޮޅަކަށްފަހު). މި މާއްދާ އުނިކޮށްލަންވީ ނޫންތޯ. މި މާއްދާ އުނިކޮށްލަންވީ ދެއްތޯ. އާދެ، މާއްދާ އުނިކޮށްލީ ހުރިހާ މެންބަރުން ވެސް ވިދާޅުވާތީވެ. (ޅ). ރައްޔިތުންގެ މަޖިލީހުގެ ގަވާއިދުގެ 113 ވަނަ މާއްދާގައި ވާ ގޮތުގެ މަތިން ކޮމިޓީގެ ބައްދަލުވުން ބޭއްވުމުގެ ކުރިން އެ ބައްދަލުވުން ބޭއްވޭނެ ތާރީޚާއި، ގަޑި އަދި އެ ދުވަހު ކުރެވޭނެ މަސައެްކަތުގެ ތަފްޞީލު ކޮމިޓީގެ މެންބަރުންނަށް މަޖިލީހުގެ އިދާރާ އިން އަންގަންވާނެ އެވެ. އަދި މިގޮތުން ބާއްވާ ބައްދަލުވުންތަކުގެ ތަފްޞީލު ދަފުތަރުގައި ހިމަނަންވާނެ އެވެ.  (ވަގުތުކޮޅަކަށްފަހު). އާދެ، މިހާރު މި މާއްދާ އޮތް ގޮތް ރަނގަޅުތޯ. އާދެ، ދެންމެއަކު މި ދަންނަވާލި (ޅ) އެއްވެސް ބޭފުޅަކު އިޢުތިރާޟު ނުކުރައްވާތީވެ، ރަނގަޅު ކަމަށް ނިންމާނަން. (ކ). ރައްޔިތުންގެ މަޖިލީހުގެ ގަވާއިދުގެ 108 ވަނަ މާއްދާގައި ވާ ގޮތުގެ މަތިން ކޮމިޓީގެ ސިއްރު ބައްދަލުވުމެއް ކުރިއަށް ގެންދެވިދާނެ އެވެ. ރައްޔިތުންގެ މަޖިލީހުގެ ގަވާއިދުގެ 108 ވަނަ މާއްދާގައި ވާ ގޮތުގެ މަތިން ކޮމިޓީގެ ސިއްރު ބައްދަލުވުމެއް ކުރިއަށް ގެންދެވިދާނެ އެވެ. އީވާ، މީތި ރަނގަޅުތަ؟ 108 ވަނަ މާއްދާގައި ވާ ގޮތުގެ މަތިން ކޮމިޓީގެ ސިއްރު ބައްދަލުވުމެއް ކުރިއަށް ގެންދެވިދާނެ އެވެ. މިއީ ގަވާއިދުގައި އޮތް ގޮތް. ނަޝީދު. އާދެ، އެހެންވީމާ، (ކ) ވެސް މިހާ ހިސާބުން ރަނގަޅު ކަމަށް މި ނިމުނީ. އެހެންވީމާ، މިއަދު މި ބެލުނީ ގަވާއިދުގެ 1 ވަނަ މާއްދާ އިން ފެށިގެން ގޮސް 7 ވަނަ މާއްދާގެ (ކ) އާ ހިސާބަށް. އެހެންވީމާ، މިހާ ހިސާބުން މިއަދުގެ ބައްދަލުވުން ނިންމާލާނަން. ބައްދަލުވުން މި ނިމުނީ 5:35 ގައި. އެހެންވީމާ، ދެން ބައްދަލުވުން އޮންނާނީ މާދަމާ، އަންގާރަދުވަހުގެ މެންދުރު 2:30 ގައި. އެޖެންޑާ އަކީ މި މަސައްކަތް ގަވާއިދުގެ މަސައްކަތް ކުރިއަށް ގެންދިއުން. ވައްސަލާމް ޢަލައިކުމް. 

